
Guardia Zibilak hamabi pertsona
atxilotu zituen atzo Euskal He-
rrian, «sarean terrorismoa gora-
tzea» leporatuta. Berri agentziek
Barne Ministerioaren iturriak ai-
patuz jakinarazi zutenez, hamabi
izan ziren atxilotuak, baina
gehiago izan zitezkeela ere ez zu-
ten baztertzen. Ane Ituño, Euke-
ne Jauregi eta Aiert Larrarte abo-
katuek lege laguntza eman zieten
atzo goizean atxilotutako bedera-
tziei. Jakinarazi zutenez, atxilotu-
riko bederatzi horiek uko egin
zioten deklaratzeari, eta kargue-
kin aske geratu ziren. 

Guztira hemeretzi pertsona
atxilotu zituzten atzo, akusazio
berarekin. Espainiako Auzitegi
Nazionaleko Instrukzioko 1.
Epaitegiak agindu zituen atxilo-
ketak, eta iaz egindako armiar-
ma operazioaren soka berean
kokatu zituzten. Iaz traza bereko
beste bi operazio egin zituzten,
eta guztira 56 pertsona atxilotu
dituzte jada.

Besteak beste, «guardia zibilen
edota ertzainen hilketak gora-
tzea», alkateen kontra atenta-
tuak egiteko «desioa» edota «te-
rrorismoaren biktimei iseka egi-
tea» leporatzen diete.

Ane Ituño abokatuak BERRIAri
azaldu zionez, Bizkaian atxilotu-

tako bost laguni eman zion lege
laguntza. «Terrorismoa goratze-
agatik atxilotu dituztela esan di-
gute, baina horiek sarean edo non
egin dituzten ez dakigu, ez dakigu
txioak egin dituztelako den...».
Zehaztasunik gabe, defentsarako
eskubidea ez zela bete nabarmen-
du zuen. «Europatik zuzenta-
rauak iristen ari dira abokatuok
gure bezeroaren defentsa aktiboa
egin behar dugula eskatuz. Ho-
rretarako, jakin behar dugu zer
den zehazki egotzitakoa, aurre-
tiazko elkarrizketak edukitzeko
eskubidea daukagu...». 

Eskubide guztiak urratuta ge-
ratu zen atzo, bai Ituñok lege la-
guntza eman zien bosten kasuan,
bai Jauregik Gasteizen laguntza
eman zien biren kasuan, bai La-
rrartek Donostian laguntza
emandako beste birenean ere. Hi-
rurek eskatu zuten atestatuak
ikusi ahal izatea, atxilotuei egoz-
ten zitzaiena jakiteko. Baina poli-
zia etxeetan ez zituzten aintzat
hartu eskaerak. Kexa formala
egin zuten atxilotuei defentsara-
ko eskubidea urratzeagatik eta
abokatuei defentsa lana egiteko
eskubidea urratzeagatik.

Atxiloketak goiz goizetik
Kaiet Prieto 06:30ean atxilotu zu-
ten, Barakaldon. Bilboko La Sal-
veko polizia etxera eraman zuten,

eta berak deitu zuen etxera atxi-
lotuta zutela jakinarazteko. Biz-
kaian atxilotutako beste lau ho-
nakoak dira: Andeka Jurado, Al-
fredo Ramirez, Xabier Arruza eta
Xabier Otero. Baina berri agen-
tzien arabera, beste lau atxilotu
ere baziren Bizkaian.

Jon Egurzegi Gasteizen atxilotu
zuten, beste lagun batekin batera.

Gipuzkoan Iker Ibarluzea atxi-
lotu zuten, Ibarran. Bazkaltzera
ez zetorrela ikusirik, Ertzantzara
jo zuten senideek; haiek jakinara-
zi zieten Ibarluzea atxilotuta ze-
goela, Tolosaldeko Ataria-k jaki-
tera eman zuenez. Intxaurron-
don izan zuten, eta, deklaratu
ostean, aske utzi zuten. Beste hiru
lagun ere atxilotu zituzten Gipuz-
koan, berri agentzien arabera.

Euskal Herrian egindako atxi-
loketez gain, beste hainbat izan
ziren Herrialde Katalanetan eta
Espainian. Bartzelonan hiru per-
tsona atxilotu zituzten, Valen-
tzian bat, beste bana Segovian eta
Pontevedran eta beste bi Madri-
len. Berri agentziek jakitera eman
zutenez, Madrilen atxilotu zute-
netako bat Cesar Strawberry zen,
Def con Dos musika taldeko abes-
laria. Gutxienez beste pertsona
bat ere atxilotu zuten. Diligen-
tziak amaitu ostean, epailearen
esku egongo da auziarekin aurre-
ra egitea edo artxibatzea.

Sarean terrorismoa goratu
dutelakoan, gutxienez 
12 lagun atxilotu dituzte
Guardia Zibilak atxilotu ditu b Deklaratu, eta aske geratu dira, karguekin
b Abokatuek salatu dute defentsarako eskubidea urratu zaiela

Euskal Herriaz gain, Espainian eta Herrialde Katalanetan ere izan ziren atxiloketak. Irudian, Madrilgo bat. EFE

Francisco Mujika Garmendiak espetxean
segitzea ebatzi du Auzitegi Gorenak 

MADRILbFrancisco Mujika Garmendiak preso segitu beharko du. Ja-
rritako zigor osoa beterik atera zen aske, Frantzian betetako zortzi ur-
teko zigorra ere aintzat hartuta, Europak agindu moduan. Auzitegi
Nazionalak ezetsi egin zuen zortzi urteak aintzat hartzea. Berriz preso
sartu zuten, eta Gorenak berretsi egin du. Bi boto partikular izan ditu. 

Biktimen arteko ekitaldia egitea eragotzi
dute PPk, PSOEk eta UPNk Kongresuan 

MADRIL bEuskal preso ohi baten, ETAren biktima baten eta GALen
biktima baten arteko topaketa bat egin asmo zuten Espainiako Kon-
gresuan maiatzaren 29an. Bozeramaileen batzordeak baiezkoa emana
zion. Baina biktima elkarte batzuen presioa medio, Kongresuko eki-
taldia bertan behera geratu da, PP, PSOE eta UPNren ekimenez. 
EAJk eta Amaiurrek ulertezintzat jo dute debekua.

Mikel Egibar aske geratu da, ‘18/98 
auzian’ jarritako zigorra beteta

ZIZURKIL bLibre da Mikel Egibar. 18/98 auzian epaitu zuten, Xaki ata-
lean, eta 2007tik zegoen preso. Espetxe ugaritan eduki dute. Atzo Zue-
rakotik atera zen (Zaragoza, Espainia). Handik etxerako bidean izan
zuen ezbeharra bere sendiak 2012an. Istripua izan zuten, eta larri zau-
ritu ziren. Emaztea eta hamalau urteko semea ospitale batean ingresa-
tu zituzten, eta hamabi urteko alaba beste batean. 

«Euskal herritarrak diren
sentsazioarekin geratzen naiz,
eta ez dira nahastu behar 
euskal herritarra eta
espainiarra»
Jose Mujika
Uruguaiko presidente ohia

